
TRÁMITE DE ALEGACIÓNS: ANÁLISE DA DOCUMENTACIÓN 
RECIBIDA AO EFECTO, RELATIVA AO ANTEPROXECTO DE INFORME 
DE FISCALIZACIÓN 

En cumprimento do disposto no artigo 58 do Regulamento do Consello de Contas de Galicia en 
data 22 de outubro de 2010 deuse traslado á Fundación Galicia Emigración do resultado 
provisional das actuacións ao obxecto de que puidesen ser formuladas as pertinentes alegacións, 
solicitando, no seu caso, as aclaracións precisas. 

En data 11 de novembro de 2010 foron recibidas as alegacións no prazo outorgado. Examinadas 
as mesmas cabe precisar que non desvirtúan, no xeral e no substancial o contido do 
anteproxecto. A continuación ponse de relevo a súa valoración, significando as correspondentes 
consideracións que se desprenden da súa análise. Os comentarios de cada un dos puntos 
obxecto de alegación sistematízanse en referencia aos apartados enunciados no escrito en que se 
formulan e seguindo a súa orde secuencial. 

PRIMEIRA 

No informe sinálase que o número de patróns, pola súa condición de financiadores que se 
específica na memoria de actividade (15) non se corresponde coas achegas, que avalan a súa 
titularidade, rexistradas contablemente as cales durante o exercicio fiscalizado ascenderon 12. 

Arguméntase na alegación que os patróns dispoñen de todo o ano fiscal seguinte para renovalas 
considerando polo tanto que o seu número é correcto. 

Non obstante a devandita formulación carece de soporte regulamentario e non se avén ao 
taxativamente recollido no propio estatuto da Fundación en cuxo artigo 12, relativo á duración 
do mandato, se establece que os patróns que non o sexan por razón de cargo desempeñasen as 
súas funcións ata o final do ano natural en curso no que ingresaron no padroado podéndose 
ampliar o seu mandato só en caso de existir unha nova achega coas condicións esixidas. 

SEGUNDA 

Ponse de relevo no informe que a Xunta de Xestión, a pesar de estar prevista estatutariamente, 
non se atopaba operativa no exercicio fiscalizado. 

O ente fiscalizado admite a falta de operatividade do devandito órgano ao longo do tempo e 
significa que está prevista a súa supresión pendente da modificación estatutaria. 

En consecuencia o alegado non desvirtúa en modo algún, senón que confirma, o expresado no 
informe. 

TERCEIRA 

En canto a determinados contratos de alta dirección realizados ponse de relevo, no texto obxecto 
de alegación, que existe constancia do correspondente informe das Direccións Xerais de Función 
Pública e Presupostos emitido en sentido favorable coa premisa de que se cumpran os requisitos 
esixidos para a mencionada modalidade contractual á que se recorre e que a selección se realice 
de acordo cos principios de mérito e capacidade, non se chegou a determinar neste se 
efectivamente iso se cumpre efectivamente, extremo que no propio informe é valorado 
negativamente por non concorrer as condicións para a súa aplicabilidade. 

A alegación trata de xustificar a adecuación da modalidade contractual utilizada baseándose na 
emisión favorable do referido informe interpretando que o condicionamento esixido neste se 
cumpre polo feito de recaer unha sentenza xudicial da que se pode desprender como relación 
contractual de alta dirección a da anterior Coordinadora de Programas da Fundación a raíz da 
demanda interposta por esta. 

Non obstante, no supostos aos que se fai referencia no informe, constátase que as características 
da prestación de servizos analizada non se adecúa á natureza da modalidade contractual 
empregada. 

Convén recalcar que o carácter restritivo deste tipo de situacións, segundo a reiterada 
xurisprudencia, esixe taxativamente que concorran tres requisitos para que un traballador poida 
ser considerado como persoal de alta dirección e que de forma evidente non se cumpren: 

- Que o interesado exercite poderes inherentes á titularidade xurídica da empresa, o que 
implica fundamentalmente a capacidade de levar a efecto actos e negocios xurídicos en nome 
desta e realizar actos de disposición patrimonial tendo a facultade de obrigar a esta fronte a 
terceiros. Debe resaltarse que tales poderes han de ser efectivamente executados non sendo 
suficiente a mera titularidade. 

- Que os poderes mencionados deben afectar aos obxectivos xerais da entidade non podendo 
ser cualificados como tales os que se refiran a facetas ou sectores parciais da actividade desta. 

- Que exercicio da actividade expresada debe efectuarse con autonomía e plena 
responsabilidade que so pode quedar limitada polas instrucións impartidas por quen asume a 
titularidade. 

Respecto á sentenza achegada polo alegante, ditada no seu día polo Tribunal Superior de 
Xustiza de Galicia a raíz da demanda interposta pola anterior Coordinadora de Programas, e 
invocada para os efectos de reafirmar a cualificación do devandito posto como de alta dirección, 
cabe mencionar que a mesma responde a unhas circunstancias singularizadas e elementos 
probatorios dun caso concreto anterior non sendo extensible de forma xeneralizada. 

En consecuencia, considérase suficientemente fundado o contido do informe. 

CUARTA 

a) Ponse de relevo no informe o groso da actividade contractual, dada a súa contía, realízase a 
través de contratos menores ou de procedementos nos que non concorre a estrita aplicación dos 
principios inspiradores da contratación pública (publicidade e concorrencia), o que é obxecto de 
alegación aducindo que iso non supón incumprimento legal algún. 

Cabe precisar que no texto en cuestión non se cuestiona a procedencia legal do sistema 
contractual empregado ou que este non sexa adecuado por razón da contía, o que non impide 
que como mellora na xestión se poida adoptar os mecanismos que garanten maior transparencia. 
Polo tanto o informe limítase a constatar, para os efectos ilustrativos, o modo en que, de forma 
sistemática e xeneralizada, se xestiona a contratación. 

b) Exponse no informe que nos contratos menores examinados non se constata acreditación de 
ser solicitados presupostos alternativos doutras empresas ou de actuarse con criterios de 
economía. 

Sobre este particular a entidade fiscalizada alega a ausencia de obrigatoriedade legal de solicitar 
presupostos alternativos aínda que ten como práctica habitual solicitalos. 

A este respecto convén precisar que o sentido literal do informe non fai referencia a un 
incumprimento legal senón a unha imprescindible e aconsellable medida de xestión para 
salvagardar os intereses económicos da Institución, pois pola contra dificilmente pode garantirse 
a razonabilidade dos prezos de adquisición, sen que, ademais, desta forma poida evidenciarse 
que as adxudicacións realizadas se efectuaran ao custo máis vantaxoso posible. 

Por outra banda, a pesar da afirmación do alegante, non documentada, non se constatou nas 
actuacións efectuadas a devandita práctica alegada de recorrerse de forma habitual á obtención 
de presupostos alternativos. 

QUINTA 

a) A alegación vén a xustificar a falta de detalle das previsións de gastos e ingresos polos 
limitados recursos económicos e humanos da Fundación argumentando que, en definitiva, a 
aplicación presupostaria vai orientada á fin social da Institución non constituíndo un obxectivo 
prioritario unha maior discriminación da información. 

A este respecto convén precisar que o presuposto constitúe un instrumento de xestión e 
planificación o que esixe determinado detalle sen o cal carecería de sentido e efectividade sendo 
o seu debido desenvolvemento unha esixencia regulamentaria con independencia do volume 
económico da entidade. 

b) A primeira parte do texto alegado está referida á liquidación de 2008, respecto á que no 
informe se fai referencia á falta de correspondencia cualitativa entre as previsións iniciais e a 
liquidación o que non permite analizar debidamente o desenvolvemento da execución 
presupostaria, sen que a alegación rebate o devandito extremo. 

En canto á falta de desglose presupostario da información do exercicio 2009 ao englobarse 
nunha única rúbrica conceptos heteroxéneos e á falta de sustento da presupostación, dito 
extremo preténdese xustificar pola escasa relevancia das fontes de ingresos e respecto ás axudas 
privadas invócase que non poden ser determinadas con exactitude polo que resulta imposible 
facer unha previsión exacta. 

A este respecto, convén precisar que incluír nun mesmo epígrafe presupostario conceptos de 
natureza ben diferente distorsiona a finalidade informativa do presuposto tal e como se pon de 
relevo no informe. 

E en canto á previsión dos ingresos debe formalizarse con criterios razoables respecto á súa 
materialización aínda constituíndo evidentemente unha estimación que non require a exactitude 
ao que alude o alegante. 

c) O alegado á conclusión relativa á canalización da actividade contractual a través do 
procedemento negociado sen publicidade, reproduce o xa exposto na cuarta alegación á réplica 
da cal cabe efectuar expreso remisión. 

d) Formúlase alegación contra a conclusión do anteproxecto de informe relativa á fragmentación 
do obxecto do contrato evitando a utilización dun procedemento contractual rexido polos 
principios de publicidade e concorrencia, argumentándose de forma infundada ao respecto que 

"non se pode elevar a contía dos expedientes para revestilos dunha mal entendida transparencia 
e sumar e sumar obxectos diferenciados para agrupalos como un todo". 

Tal alegación non se corresponde co realmente constatado e descrito no oportuno apartado do 
informe (traslado de alumnos TIC a España dende Bos Aires, Montevideo e similares) ao que non 
se fai mención. 

Respecto á concesión de subvencións en réxime de non concorrencia sen un sustento documental 
dos criterios seguidos na asignación de fondos a cada entidade, na alegación iso atribúese ao 
carácter recorrente dos convenios argumentándose que o obxecto e as contías se adecúan ás 
necesidades das entidades adxudicatarias e aos recursos da Fundación cos oportunos reaxustes 
en caso necesario, e adúcese que as diferenzas entre centros obedecen a causas obxectivas. 

Non obstante a devandita mera afirmación xenérica non só non achega maior aclaración senón 
que en modo algunha desvirtúa a falta de fundamentación e obxectivación a que se alude no 
informe como incidencia, non alterando o seu sentido. 

FEITOS SOBREVIDOS CON POSTERIORIDADE Á FINALIZACIÓN DA 
FISCALIZACIÓN 

Constituíndo un feito relevante acaecido con posterioridade á conclusión das actuacións, a 
extinción da entidade auditada, ponse de relevo o dito extremo, aos oportunos efectos 
informativos, achegándose a pertinente documentación acreditativa constituída pola Acta da 
reunión extraordinaria do Padroado de data 16.09.2010, e pola Orde de 26.11.2010 pola que se 
ratifica o acordo de extinción da Fundación Galicia Emigración. 

